
Lehen euskal ezkontza Txinan 
Txinako euskal komunitateak euskal ezkontza ospatu du asteburuan, hemengo jantzi tradizional eta guzti. 
Zigor Aldama - Shanghai 

Bi euskaldunen arteko ezkontza ez da albistegai, inondik inora. Gauzak aldatu egiten dira, ordea, ezkontza Txinan bada, SPRIko zuzendariaren gidaritzapean, zeremonia tradizional zelebre samar batekin eta txinatarrek egindako euskal jantziekin. Are gehiago, ezkongaiek ezkontzaren berririk ez zutela jakinik: zorion festa batera zihoazela pentsatzen zuten. 

Hori guztia ulertzeko, hilabete batzuk egin behar da atzera, Txinako euskal etxeko hainbat kidek Balira egindako bidaira. Han sortu baitzen ideia. Aitor Etxezarreta eta Izaskun Arretxe hiru aste barru ezkonduko dira Aretxabaletan, eta gurasoekin ospatzeko asmoa zuten; zerbait diskretua, alegia. Baina euskal etxeko kideei beste zerbait otu zitzaien: horren aurretik Txinan beste ezkontza bat prestatzea. Pentsatu eta egin. 

JANTZIAK PRESTATU BEHAR. Alaitz eta Nagore Villena arduratu dira dena prestatzeaz. «Ideia sortu zenetik, xehetasun guztiak zaindu ditugu; gonbidatuentzat euskal jantziak egin behar izan dira, eta ezkongaientzat oso jantzi deigarriak aukeratu ditugu», azaldu du Nagorek. Eta horrek badu bere meritua, Txinan ez baita batere erraza baserritar jantziak egiteko oihalak lortzea, ez eta horiek diseinatuko dituen jostuna aurkitzea ere. Gainera, dena ezkutuan egin beharra zegoen, eta hori oso zaila da, Txinan bizi diren euskaldunen komunitatea txikia baita. Baina planak aurrera egin zuen. Euskal Etxeko presidente Jokin Laspiurrek bere burua eskaini zuen aurreskua dantzatzeko; Jon Alaña sukaldaria, jatekoa prestatzeaz gain, txistua jotzeko prest. Meza zuzentzeko, berriz, SPRIk Txinan duen zuzendari Juan Ignacio Motiloa aukeratu zuten, bera baita euskal autoritatetik gorena Txinan. Brunns-chweilerreko zuzendari tekniko Josue Vegas izendatu zuten mezamutil. Denak txapel eta gerriko gorriekin, Motiloa izan ezik. Hari bere kolore gustukoena aukeratzen utzi zioten: fuxia. 

Nagorerekin eta Alaitzekin joan gara oihalen azokara, gonbidatuen baserritar jantziak eta ezkongaienak jasotzera: senargaiari urre koloreko jantzi ñir-ñirduna prestatu diote; emaztegaiari berriz, soineko zuri erdi gardena, gustu eskaseko bolante batzuekin eta senargaiaren jantziaren dilistatxo batzuekin apainduta. Jantziak prestatu dituen dendako emakumeak ezer ulertzen ez duenaren keinua du aurpegian, baina txinatarren tradizioari eutsiz, galderarik egin gabe kobratu du dirua. 

Eguna iritsi da, eta denak ezkongaien zain daude, haiek ez baitute gainera datorkienaren berri. Atea zabaldu da, eta txalo zaparradak harridura piztu du Aitorrengan eta Izaskunengan. Aldagelara eraman dituzte, prestatu dizkieten jantziak janzteko, eta, irten direnerako, mundu guztia bere lekuan da. Ezin dute sinetsi. Aldareraino eraman dituzte. Ignaciok eta Josuek zeremonia xelebrea prestatu diete, umorez beterikoa. Barre algarak izan dira nagusi bertaratutakoen artean: 30 bat euskaldun, bi kataluniar, galiziar bat eta Hong Kongeko bi emakume -denak baserritarrez jantzita- . «Bai, nahi dut» esan duten unean, gorakatu egin dituzte. Eraztunak ere ikusteko modukoak dira: bi azkoin handi. 

Kaletik pasatzen diren txinatarrak leihotik begira gelditzen dira, irribarrea ahoan. Zeremonia amaituta, Jokinek aurreskua dantzatu die kalean. Festarekin jarraitzeko, pintxoak eta azpizunak, luxua Asiako erraldoian. Patxaranaren ondoren gertatu zirenak imajina ditzakezue. 

Ezkongaiek ez zuten ezkontzaren berri: zorion festa batera zihoazela pentsatzen zuten 

Txinan ez da erraza baserritar jantziak egiteko oihalak topatzea, ez eta jostuna aurkitzea ere 

